სახელმწიფო სარეგისტრაციო კოდი 190.040.000.18.011.015.026
საქართველოს ეროვნული ბანკის პრეზიდენტის 
ბრძანება №115/01

2010 წლის 19 აგვისტო 
ქ. თბილისი

კომერციული ბანკის აქტივების აუქციონზე რეალიზაციის წესის დამტკიცების თაობაზე
„საქართველოს ეროვნული ბანკის შესახებ“ საქართველოს ორგანული კანონის მე-15 მუხლის პირველი პუნქტის „ზ“ ქვეპუნქტისა და 31-ე მუხლის პირველი პუნქტის შესაბამისად, ვბრძანებ:
1. დამტკიცდეს კომერციული ბანკის აქტივების აუქციონზე რეალიზაციის თანდართული წესი.

2. ამ ბრძანების ამოქმედებისთანავე ძალადაკარგულად გამოცხადდეს „მოვალის აქტივების აუქციონზე რეალიზაციის წესის დამტკიცების შესახებ“ საქართველოს ეროვნული ბანკის პრეზიდენტის 2002 წლის 27 სექტემბრის №247 ბრძანება.

3. ეს ბრძანება ამოქმედდეს გამოქვეყნებისთანავე.





გ. ქადაგიძე
კომერციული ბანკის აქტივების აუქციონზე რეალიზაციის წესი


მუხლი 1. ზოგადი დებულებები

1. ეს წესი არეგულირებს აუქციონის ჩატარებისა და აუქციონზე გამოტანილი ქონების რეალიზაციის წესს. 

2. ამ წესის მოქმედება არ ვრცელდება საქართველოს ეროვნული ბანკის (შემდგომში – ეროვნული ბანკი) საქართველოს მთავრობისა და/ან მისი სახელით გამოშვებული და/ან პირდაპირ და უპირობოდ გარანტირებული სავალო ფასიანი ქაღალდების რეალიზაციაზე. 

3. აუქციონზე გამოდის იმ კომერციული ბანკის ქონება, რომელსაც აქვს დავალიანება ეროვნული ბანკის წინაშე. აუქციონზე ქონების გამოსატანად არ არის აუცილებელი სასამართლოს გადაწყვეტილება კომერციული ბანკისათვის თანხის დაკისრების შესახებ, თუ არსებობს ხელშეკრულება (ან სხვა დოკუმენტი), რომელიც ადასტურებს დავალიანების არსებობას ან თუ კომერციულმა ბანკმა აღიარა დავალიანების არსებობა. კომერციულ ბანკს შეუძლია სასამართლო წესით სადავო გახადოს დავალიანების არსებობა. 

4. აუქციონზე შეიძლება გამოტანილ იქნეს კომერციული ბანკის კუთვნილი ნებისმიერი ნივთი, უფლება და არამატერიალური ქონებრივი სიკეთე, რომლებიც კანონით დადგენილი წესით ბრუნვიდან არ არისამოღებული (შემდგომში „ქონება“). აღნიშნული წესი გამოიყენება ეროვნული ბანკის სასარგებლოდ გირავნობით (იპოთეკით) დატვირთული ქონების რეალიზაციისათვის.

5. კომერციული ბანკის ქონების აუქციონის წესით რელიზაციის შესახებ გამოიცემა ინდივიდუალური ადმინისტრაციულ–სამართლებრივი აქტი ეროვნული ბანკის პრეზიდენტის ან ვიცე-პრეზიდენტის მიერ. 

6. ეს წესი არ ართმევს ეროვნულ ბანკს უფლებას, თავისი მოთხოვნის დასაკმაყოფილებლად გამოიყენოს კანონმდებლობით გათვალისწინებული სხვა წესი. 


მუხლი 2. სააუქციონო კომისია

1. აუქციონის ორგანიზებას ახდენს სააუქციონო კომისია (შემდგომში –კომისია). 

2. კომისია იქმნება ეროვნული ბანკის პრეზიდენტის ან ვიცე-პრეზიდენტის ინდივიდუალური ადმინისტრაციულ-სამართლებრივი აქტით. კომისიას ჰყავს თავმჯდომარე. ერთ-ერთი წევრი ასრულებს კომისიის მდივნის ფუნქციას. კომისიის შემადგენლობა განისაზღვრება ეროვნული ბანკის პრეზიდენტის ან ვიცე-პრეზიდენტის ინდივიდუალური ადმინისტრაციულ-სამართლებრივი აქტის საფუძველზე. 

3. კომისიის რომელიმე წევრის არყოფნის შემთხვევაში მისი მოვალეობის შესრულება ეროვნული ბანკის პრეზიდენტის ან ვიცე-პრეზიდენტის  ინდივიდუალური ადმინისტრაციულ-სამართლებრივი აქტის საფუძველზე ეკისრება ეროვნული ბანკის რომელიმე თანამშრომელს. 

4. კომისიის თავმჯდომარის არყოფნის შემთხვევაში დაუშვებელია თავმჯდომარის მოვალეობის შესრულების დაკისრება კომისის იმ წევრისათვის, რომელიც ასრულებს კომისიის მდივნის მოვალეობას. 


მუხლი 3. ქონების შეფასება

აუქციონზე გამოსატან ქონებას აფასებს სააუქციონო კომისიის მიერ მოწვეული დამოუკიდებელი აუდიტორი ან სხვა ექსპერტი, რომელთანაც ფორმდება ხელშეკრულება.


მუხლი 4. აუქციონის ორგანიზება

1. კომისია აუქციონის შესახებ განცხადებას აქვეყნებს ბეჭდვით ორგანოში აუქციონის ჩატარებამდე არანაკლებ 7 დღით ადრე. კომისიის გადაწყვეტილებით განცხადება შეიძლება გამოქვეყნდეს მასობრივი ინფორმაციის სხვა საშუალებებითაც. 

2. აუქციონში მონაწილეობის უფლება აქვთ კომერციულ ბანკებს და სხვა ფიზიკურ ან იურიდიულ პირებს, მხოლოდ კომერციული ბანკის მეშვეობით. 

3. გამოქვეყნებული განცხადება უნდა შეიცავდეს შემდეგ ინფორმაციას:

ა) აუქციონის გამართვის ადგილსა და დროს, საკონტაქტო პირსა და ტელეფონის ნომერს;

ბ) ქონების აღწერილობასა და ქონების მესაკუთრეს;

გ) ქონების საწყის ფასს, რომელიც წარმოადგენს ამ წესის მე-3 მუხლით შეფასებულ ღირებულებას; 

დ) აუქციონში მონაწილეობის შესახებ განცხადების მიღების ვადასა და ადგილს.

4. სასესხო პორტფელის გასხვივებისას, სესხის ხელშეკრულებით გათვალისწინებული პირობების შეცვლა დაუშვებელია. ხელშეკრულების პირობების შეცვლა დასაშვებია ხელშეკრულების გადახედვისა და მხარეთა შეთანხმების მიღწევის შემთხვევაში.

5. განცხადება შეიძლება შეიცავდეს სხვა ინფორმაციასაც.

6. კომისიას უფლება აქვს აუქციონზე არ დაუშვას განაცხადის დაგვიანებით შემომტანი პირი.

7. აუქციონზე შეიძლება ერთდროულად გამოტანილ იქნეს რამდენიმე ნივთი, უფლება და არამატერიალური ქონებრივი სიკეთე. 

8. თუ კომერციული ბანკი აუქციონზე ქონების რეალიზაციამდე მთლიანად დაფარავს დავალიანებას და ყველა ხარჯს, აუქციონი შეწყდება. ამ შემთხვევაში უნდა განხორციელდეს გირავნობის უფლების შეწყვეტის რეგისტრაცია საჯარო რეესტრის ეროვნულ სააგენტოში. 


მუხლი 5. აუქციონის ჩატარება

1. აუქციონს გახსნილად აცხადებს კომისიის თავმჯდომარე. 

2. კომისიის თავმჯდომარე შეამოწმებს, ვინ გამოცხადდა აუქციონზე.

3. კომისიის თავმჯდომარე დაასახელებს აუქციონზე გამოტანილ ქონებას, მის მესაკუთრეს, აგრეთვე საწყის ფასს. ქონების შეძენის უფლება აქვს პირს, რომელიც შესთავაზებს მაქსიმალურ ფასს.

4. აუქციონი გრძელდება, სანამ სხვა შეთავაზება არ იქნება გაკეთებული. კომისიის თავმჯდომარემ უნდა გამოაცხადოს უკანასკნელი შეთავაზების ფასი და აუქციონის დასასრული. პირველ აუქციონზე უკანასკნელი შეთავაზებული ფასი არ უნდა იყოს საწყისი ფასის 70%-ზე ნაკლები.

5. თუ საწყისი ფასის (ან უფრო გაზრდილი ფასის) შეთავაზება არ ხდება, კომისიის თავმჯდომარეთანდათანობით დასწევს ფასს არანაკლებ ამ მუხლის მე-4 პუნქტით გათვალისწინებულ ოდენობამდე.

6. თუ პირველი აუქციონის დროს არ მოხდება სათანადო შეთავაზება, კომისია ნიშნავს განმეორებით აუქციონს, განმეორებითი აუქციონი ცხადდება და ტარდება იმავე ფორმით, რა ფორმითაც პირველი აუქციონი.

7. აუქციონის მეორედ ჩატარებისას ქონება გამოდის იმავე საწყისი ფასით, როგორც პირველ აუქციონზე. აუქციონის მეორედ ჩატარებისას ყველაზე დაბალი ფასი არ უნდა იყოს საწყისი ფასის 50%-ზე ნაკლები. 

8. თუ საწყისი ფასის (ან უფრო გაზრდილი ფასის) შეთავაზება არ ხდება, კომისიის თავმჯდომარე თანდათანობით დასწევს ფასს არანაკლებ ამ მუხლის მე-7 პუნქტით გათვალისწინებულ ზღვრულ ოდენობამდე. 

9. თუ მეორე აუქციონის დროს არ მოხდება სათანადო შეთავაზება, კომისია კიდევ ერთხელ ნიშნავს აუქციონს, აუქციონი ცხადდება და ტარდება იმავე ფორმით, რა ფორმითაც პირველი აუქციონი.

10. აუქციონის მესამედ ჩატარებისას ქონება გამოდის იმავე საწყისი ფასით, როგორც პირველ აუქციონზე. აუქციონის მესამედ ჩატარებისას ყველაზე დაბალი ფასი არ უნდა იყოს  საწყისი ფასის 50%-ზე ნაკლები. 

11. თუ მესამე აუქციონის დროს არ მოხდება სათანადო შეთავაზება, კომისიის თავმჯდომარე მიმართავს ეროვნული ბანკის საბჭოს კანონმდებლობით გათვალისწინებული სხვა წესით ქონების საკუთრებაში მიღების თაობაზე გადაწყვეტილების გამოტანის მიზნით. 

12. აუქციონის ხარჯები, ქონების შეფასებასთან დაკავშირებული ხარჯების ჩათვლით, ეკისრება მოვალეს. ხარჯები ამოიღება ძირითად მოთხოვნასთან ერთად. 

13. აუქციონის მსვლელობისა და შედეგების შესახებ დგება ოქმი, რომელსაც ხელს აწერს კომისიის ყველა წევრი. კომისიის წევს უფლება აქვს ოქმს დაურთოს შენიშვნები. 


მუხლი 6. აუქციონზე შეძენილ ქონებაზე საკუთრების უფლების მიღება

1. აუქციონზე ქონების შემძენს გადაეცემა კომისიის გადაწყვეტილება, რომელშიც უნდა აღინიშნოს შეძენილი ქონება, ქონების შემძენი და გადახდილი თანხა. 

2. ამ მუხლის პირველი პუნქტით გათვალისწინებული გადაწყვეტილება გაიცემა მხოლოდ ფასის სრულად გადახდის შემდეგ. თუ ფასი სრულად არ იქნა გადახდილი აუქციონის ჩატარებიდან 3 საბანკო დღის ვადაში, კომისიას უფლება აქვს ძალადაკარგულად ცნოს აუქციონის შედეგები. 

3. დროულ ანგარიშსწორებაზე პასუხისმგებელია კომერციულიო ბანკი, მიუხედავად იმისა, განაცხადი წარადგინა საკუთარი თუ ფიზიკური ან იურიდიული პირის სახელით. 

4. ამ მუხლის პირველი პუნქტით გათვალისწინებული გადაწყვეტილების მიღებისთანავე შემძენი ითვლება მესაკუთრედ და შეუძლია ამ ქონების მიმართ გამოიყენოს ყველა თავისი კანონიერი უფლება. აუქციონზე უძრავი ქონების შემძენი მესაკუთრედ ჩაითვლება საჯარო რეესტრის ეროვნულ სააგენტოში შესაბამისი რეგისტრაციის შემდეგ. 

5. თუ აუქციონზე გადახდილი ფასი მთლიანად ფარავს აუქციონის ხარჯებსა და ეროვნული ბანკის მოთხოვნას, დარჩენილი თანხა გადაეცემა მოვალეს. 


მუხლი 7. აუქციონის ჩატარება კომერციული ბანკის სხვა ქონებაზე

თუ აუქციონზე ქონების რეალიზაციის შედეგად ეროვნული ბანკის მიერ მიღებული თანხა ვერ დაფარავს ყველა მის მოთხოვნას კომერციული ბანკის მიმართ, ეროვნულ ბანკს უფლება აქვს აუქციონი გამოაცხადოს კომერციული ბანკის სხვა ქონებაზე. 


მუხლი 8. პასუხისმგებლობა აუქციონის არაჯეროვნად ჩატარებისათვის

აუქციონის კანონდარღვევით ჩატარებით წარმოშობილი ზიანისათვის პასუხისმგებლობა ეკისრება ეროვნულ ბანკს მოქმედი კანონმდებლობის შესაბამისად. 

